
MODELO 1 

 PREGUNTA 1. Comprensión do texto 

1.1. Cal é o tema do texto? (1 punto) 

1. 2. Explique o significado que teñen no texto: instinto (liña 1), acusado (l. 1), evidentes (l. 3), despoxarte (l. 4), 

incrustados (l. 13), educación de séculos (l. 16). (1 punto) 

Todos temos un instinto biolóxico moi acusado, que é o de supervivencia. Nacemos nunha estrutura marcadamente 

machista, cuns privilexios adquiridos, dos que, non sei ti, pero eu desde hai tres, catro anos –non moito máis‒ son 

consciente. Dos máis evidentes podes despoxarte, deconstruílos, podes ilos abandonando. 

Detecto algúns privilexios, hai outros que sei que os teño, hai cousas das que me dou conta: de como a xente se 

dirixe a min, como se dirixe á miña parella cando nos ve, tamén das actitudes propias, das miradas. Son cousas que 

entendo grazas a ela, grazas a amigas. Acabeinas entendendo porque eu, hai dez anos, non entendía nada: cando 

escribía un conto podía dicir dun avogado que era un home intelixente e, dunha avogada, que era unha muller ben 

peiteada cunhas pernas espectaculares. Agora leo iso e bótome pola ventá. Isto é fácil de corrixir, o difícil é 

despoxarte dos privilexios que aínda non sabes que tes. Primeiro tes que darte conta de cales son, porque están 

incrustados e non es consciente porque naciches con eles. É moi difícil dicir “isto non é así” cando sempre “foi así”. 

A superficie hai que cambiala, pero, para chegar ao profundo, isto vai custar verdadeiro traballo, porque estamos 

falando dunha educación de séculos que non se vai corrixir nin en vinte nin en corenta anos.  

Entrevista a Manuel Jabois. Pablo Elorduy, El Salto, 22 de xuño de 2019. 

PREGUNTA 2. Lingua e gramática 

2.1. Identifique a que bloque dialectal pertence o seguinte fragmento e sinale tres fenómenos lingüísticos que o 

caractericen (1 punto): 

Traballaba sardiña, traballaba bonito, traballaba mexillón, traballaba espadín, traballaba ameixa, traballaba de 

todo. Alí traballara miña irmán tamén. Eu daquela andaba a dar servisio, pero na do outro xa empacaba eu, xa 

estaba asentada.  

2.2. Indique se é aberta ou pechada a vogal tónica das seguintes palabras do texto: todos (liña 1), biolóxico (l. 1), é 

(l. 1), pero (l. 3),  como (l. 6), dez (l. 8), conto (l. 9), pernas (l. 10), agora (l. 10), séculos (l. 16) (1 punto)  

PREGUNTA 3. Produción textual 

Explique o seu acordo ou desacordo con esta afirmación do autor en relación aos privilexios machistas: É moi difícil 

dicir «isto non é así» cando sempre «foi así».  (liñas 13-14). Extensión aproximada 200-250 palabras. (2 puntos) 

 



PREGUNTA 4. Lingua e gramática 

4.1. Que tipo de irregularidade morfolóxica presenta a forma verbal sobes? Explique en que consiste e indique a 

que formas do verbo subir afecta. Que forma debería usarse se empregase o modo imperativo de subir en 2ª persoa 

do singular? 

4.2. Analice sintacticamente: un tempo que ten que ser «necesariamente limitado» (l. 4) 

O futuro das linguas minoradas é un tema de especial interese para os investigadores do ámbito da sociolingüística. 

Moitos deles, conscientes de que se trata dun contexto no que os idiomas están en continuo movemento, sinalan 

que estamos ante “o tempo do neofalantismo”, un tempo que ten que ser “necesariamente limitado”. Este papel 

dos neofalantes como factor clave para a revitalización das linguas minoradas é un dos puntos de estudo do libro 

Neohablantes de lenguas minorizadas en el Estado español, un volume que recolle as primeiras conclusións dun 

proxecto de investigación no que están involucrados investigadores de Galicia, Euskadi, Aragón e País Valenciano.  

O traballo está coordinado polo profesor do Departamento de Tradución e Lingüística e director da Área de 

Normalización Lingüística da UVigo Fernando Ramallo xunto con Estíbaliz Amorrortu da Universidade de Deusto e 

Maite Puigdevall da Universitat Oberta de Catalunya. O volume consta de dez capítulos nos que 14 investigadoras 

e investigadores abordan as diferentes casuísticas que se dan no territorio nacional no proceso de neofalantismo 

en galego, éuscaro, catalán e aragonés. O libro tamén repasa algúns dos retos que o suxeito neofalante ten no 

futuro máis inmediato. En concreto, remarca Fernando Ramallo, “cremos que se teñen que crear e fortalecer as 

condicións para a súa conformación como suxeito clave para o mantemento das linguas minoradas”. 

PREGUNTA 5. Produción textual 

Redacte un texto explicando a súa opinión sobre o papel dos neofalantes como factor clave para a revitalización 

das linguas minoradas que se sinala no texto. (2 puntos) 

PREGUNTA 6. Lingua e sociedade. Escolla e desenvolva un dos tres apartados: 

6.1. Historia da normativización: a construción da variedade estándar, interferencias e desviacións da norma. 
(Extensión aprox. 200-250 palabras) (2 puntos) 

6.2. O galego a finais do século XX e comezos do XXI: características lingüísticas fundamentais, contexto histórico 
e situación sociolingüística. (Extensión aprox. 200-250 palabras) (2 puntos) 

6.3. O galego, lingua en vías de normalización. (Extensión aprox. 200-250 palabras) (2 puntos) 

PREGUNTA 7. Literatura. Escolla e desenvolva un dos catro apartados: 

7.1. A poesía das Irmandades da Fala: características, autores, obras representativas. (Ext. aprox. 400 palabras) (2 p) 

7.2. O teatro do primeiro terzo do XX: Irmandades, vangardas e Grupo Nós. (Ext. aprox. 400 palabras) (2 p) 

7.3. A Nova Narrativa Galega. Características, autores e obras representativas. (Ext. aprox. 400 palabras) (2 p)  

7.4. A poesía de fins do XX e comezos do XXI. Temas e autores dos 80 e dos 90. Poetas e tendencias actuais máis 
relevantes. (Extensión aprox. 400 palabras) (2 p) 

 


